
క. ఆరామశౌరితమ్ముఁడు

నారనృపాలకుఁడు వెలసె నక్షత్రశర

ద్ధారాధరతారావర

హారామరతరుహిమాచలాంచద్యశుఁడై. 55



మ. అరిపద్మంబులచే మహోత్పలకళోద్యద్వృద్ధిచిత్తంబులం

బరమాహ్లాదముఁ జెందవచ్చు మదిలో భావించి రేఱేఁడు భా

స్కరతేజుండగు నారభూవిభుని సచ్ఛత్రాకృతిం దాల్చి తా

నరిపద్మంబుల మైత్రి గన్గొనియె నాత్మాలోకమాత్రంబునన్. 56



సీ. సురసరిత్పురహరస్థిరశరద్ఘనవయ

శ్శరనిధిచ్ఛవికనచ్చటులకీర్తి

ఘనరటత్పటహనిస్వనవినిర్దళితశా

త్రవపురప్రకటవప్రనికరుండు

రణవిఖండితరిపుప్రభుగళస్రవదసృ

క్తతరసప్రకరపూరితపయోధి

సలిలభృజ్జలజభిజ్జలధికల్పకవిక

ర్తనసుతస్తవనీయదానయుతుఁడు

తే. మన్నెమాత్రుండె నిజపాదమంజుకటక

ఘటితపటురత్నపటల విస్ఫుటవిదృశ్య

మానమత్తారిరాజన్యమస్తకుండు

నారభూపాలుఁ డమితసన్నహనబలుఁడు. 57



శా. ఆపృథ్వీపతిసోదరుండు కదురక్ష్మాధీశవర్యుండు యో

షాపంచాస్త్రుఁ డనంతభూషణవిశేషస్ఫూర్తియుం బ్రాప్తల

క్ష్మీపాలత్వముఁగల్గి సజ్జనగణశ్రేయస్కరోద్యోగుఁడై

దీపించున్ శివకేశవాంశజుఁ డనన్ దివ్యప్రభావోన్నతిన్. 58

		 ఈ పేజీలో చివరి మార్పు 16 జూన్ 2020న 16:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

